
«Guztion arazoa da» 

'bullying'-aren definizioa. 'Bullying'-a zer den eta aurre nola egin dakiokeen azaldu du Jose Maria Aviles psikologoak, eta erantzukizuna gizarte osoarena dela azpimarratu du 

ASIER ITURRIAGAETXEBARRIA - DONOSTIA 

Jokin Z. 14 urteko Hondarribiako gaztearen heriotzak hautsak harrotu ditu, eta euskal herritar askok lehenengoz entzun du bullying terminoa. Jose Maria Aviles psikologoa gai horretan aditua da, orain zortzi urte hasi baitzen gaia aztertzen, eta bullying-ak mobbing-aren bidea jarraituko duen beldur da. Hau da, herritarrek bullying-a ikastetxe guztietan ikusteko beldur da. «Pazientzia izateko eta hausnarketarako sasoia izan behar da. Ez dagoen tokian ez dugu mamurik ikusi behar. Lehenengo eta behin, bullying-a zer den zehaztu behar dugu. Ez da nahastu eta orokortu behar, mobbing-arekin egin izan den bezala, bestela mesede eskasa egiten diegulako biktimei», agertu du. 

Hala, bullying-aren definizio hau eman du: «Beren-beregi prestatutako jarrera da, errepikatzen dena, denboran jarraitua, eta botere absolutuaren eragina beste inon baino hobeto azalarazten duena». Avilesen hitzetan, boterea eta mendekotasunaren arteko harreman garbi-garbia dagoenean esan daiteke bullying-a dagoela. «Erasotzailea indartsuagoa izaten da beti, fisikoki zein psikologikoki edo gizarte harremanen sarean lotura handiagoak dituelako. Biktima, berriz, lotuta dago, ezin du bere egoera salatu, ikastetxeetan erasoak gertatzen direnean, isiltasunaren legea nagusi delako».Hori dela-eta, bullying-a gizarte guztiaren arazoa dela uste du Avilesek, eta ez bakarrik erasotzaileena edo biktimena. Erasoak ikusten dituzten lekukoek ere arazoa dute. «Adin horretan, nerabezaroan, izaeraren zati handia garatzen dela kontuan izan behar da, heziketa morala hartzen dela. Horregatik, erasoen aurrean beste aldera begiratzen ohitzen den pertsonak arazoak izan ditzake gerora, arazoen aurrean jarrera hori hartzera ohitu daitekeelako». 

Plan orokorrek ez dutela balio dio Avilesek 

Erasoa guztiona izan arren, ikastetxeetan elkarbizitza hobetzeko neurri orokorrek ez dutela balio azpimarratu du Avilesek. «Bullying-a ez da gatazka bat, gatazka baten alde batek defentsarako aukera duelako. Bullying-a jasaten duenak ez dauka aukera hori, boteredunak erabat zapaldua duelako. Beraz, egoera bakoitzerako neurri zehatzak hartu behar dira», adierazi du. 

Era berean, neurri zehatz horiek hezkuntza komunitate osoak adostu behar dituela azpimarratu du, arazoa ere guztiona delako. Hala ere, bullying-ari aurre egiteko helduek zeresan handia dutela argitu du Avilesek. «Biktimak ezin du bere egoera zein den esan, lotuta dagoelako, baina bere egoeraz aztarna batzuk utz ditzake: jateari utzi, bere barruan sartu, ikastetxera joateko gogorik eza... Egoera horien aurrean, adi-adi egon behar du helduak, ume kontuak direla pentsatu barik. Bera izan daiteke biktimaren salbazioa», agertu du. 

Bullying-a «betidanik» ezagutzen den fenomenoa den arren, zenbat pertsonarengan eragiten duen ez da zehazten sarritan. Avilesek egin zuen azterketan Europan antzeko emaitzak izaten direla zehaztu zuen, ikasleen %6k onartzen dute inoiz ikaskideek eragindako tratu txarrak jaso dituztela. Tratu txarrak eragin dituztela aitortzen duten gazteak %5,8 izan ohi dira. «Baina garrantzitsuena ez da zenbat pertsona dauden horrela; aurre nola egin argitzea da garrantzitsuena». 

Analisia x asier iturriagaetxebarria 

Ume kontuak ez, heldu kontuak

 
Hondarribiko gaztearen heriotzak makina bat orioitzapen ekarri dizkio gogora herritar askori. Izan ere, bulliying berba inoiz entzun gabe zeudenek ere ondo dakite zer den. Nork ez du inoiz ikusi etengabe erasoa den ikaslea? Batzuk erasotzaileak izan ginelako, beste batzuk biktimak izan ginelako eta besteak ikusleak izan ginelako, baina ikasle gazteen aurkako tratu txarrak guztiok ezagutu ditugu. Irakasleek ere sarritan salatu dute euren egoera. Ikastetxeetan indarkeria dagoela eta arazo horri nolabait aurre egin behar zaiola diote, baina gehienek euren kontrako erasoak bakarrik salatzen dituztela uste dute. Ikasle gazteak, beste biktimak, ahazten zituzten. Azkenean, «betikoa» errepikatzen zen: «Ume kontuak dira, garrantzirik gabekoak». 

Baina Hondarribiko gaztearen heriotzak ikasle gazteen aurkako tratu txarrei aurre egiteko balio behar du. Eta horretan funtsezkoa izan beharko da hezkuntza bera. Eta sarritan ahazten bazaigu ere, hezi ez dute irakasleek bakarrik egiten. Hau da, heldu guztiok daukagu ardura gure gazteen hezkuntzan. Gu geu gara bullying-aren biktimak modu batean edo bestean, eta hori nabarmena da. Gurekin zerikusia ez daukan arazoren bat begi aurrean ikusten dugunean, beste aldera begiratu ohi dugu; umetan bezala, ez gaitzala gu harrapa. Eta bestearen erasoa estaltzen duena konplizea da. Nerabezaroan ikasitakoa, heltzerakoan agertzen da. 

Bullying-a bezalako arazoa agertzen denean, gure gazteak hezi behar ditugula diogu. Baina, beharbada, helduak hezten hasi beharko ginateke, gazteek helduei ikusten dietena errepikatzen baitute. Gizartea bera da biolentoa gerrak nortzuek egiten dituzte, bada?, eta ez gara harritu behar gazteek indarkeria jarrerak erakusten dituztenean; ez gara harritu behar erasoen ikusleek beste aldera begiratzen dutelako, hori ikustera ohituta daudelako. Gu geu hezita, gure gazteak moralki egokiagoak diren jarreretan heziko ditugu, itsuaren jarrerak berriro ez ikusteko. 

